
iǔ-duōi.



	Cṳ̌ děng duōi gâ̤ sǎ̤-chṳ̿ gâ̤ Mì-gá-là̤, éng-ṳē Mǒ̤-sái gâ̤ séng-chí iáu mǒ̤-gṳ̌ sióng-cáing, gu̿ ēng gǒ̤ng nà lūing-mā gâ̤ dī diāng gṳ̀ gâ̤ cò, cǒng-lâ̤ uā, Cṳ̌ uā nì gâ̤ cho̤̿-chṳ̿.
	Lâ̤-sī iŏ̤ng cì-cě̤ng gâ̤ nêng uā gṳ̀ ŭ duói ēng dă̤-dí gâ̤ dī: gṳ̀ sáng-chěng dă̤-dí gâ̤ iáu ŭ mǎu měng-bà̤ gâ̤ tê-sáng dă̤-dí gâ̤ ĭ-búing, gṳ̀ éng-ṳē iŏ̤ng dă̤-dí gâ̤ dī ciū miè-tiāu.
	Iŏ̤ng duói nêng iǔ huā da̿u! éng-ṳē gṳ̀ giǎng Gái-ěng gâ̤ diō̤, éng-ṳē cîng gáu-hēng ò̤ Bǎ-lǔing gâ̤ cho̤̿-chṳ̿, ǐ su̿-siōng Gó̤-là ngà̤ Ciōng-Di̿, iǎ iáu gṳ̀ ĭ-búing miè-tiāu.
	Nì iè o̿-séng gâ̤ ciǔ, gṳ̀-huo̿i-nêng iáu nì câi iè, gṳ̀ su̿-siōng sṳ̌-di̿ mài hīng gâ̤ ciō̤-ngâng, ca̿ ia̿ng-iông gâ̤ nêng cǒng-lâ̤ gu̿ cù-cī gâ̤ chṳ̿, dú ēng giáng; ǐ su̿-siōng mǎu hṳ̄ gâ̤ ě̤ng, nă hóng chṳé ko̤̿; ǐ su̿-siōng chiú-tíng mǎu guǎ-ciě gâ̤ chiū, sǐ-tiāu làu ǐ sǐ, cò gṳ́ing dú bí-tiāu;
	Ǐ su̿-siōng huǒi-di̿ gâ̤ duōi lō̤ng, tu̿ chṳ̆ cù-cī ēng hǎu i̿-su̿ gâ̤ dī, su̿-siōng tu̿ lùing ĭ-búing; ǐ su̿-siōng gua̿ géng gâ̤ sáing-siu̿, iǔ ě̤ng-ṳ̌ing gâ̤ ú-o̤̿ng sê-diū dǎing gṳ̀.
	¶ Ngā-dó̤ng di̿ chĭ dō gâ̤ só̤ng-ciě, Ì-nŏ̤, iǎ iáu iŏ̤ng duói nêng sáing uā hē-lǎi gâ̤ dī, gō̤-uā, Cṳ̌ cǒng ŏ̤ iáu gṳ̀ cháing uāing se̿ng sǎ̤-chṳ̿ gâ̤ câi lâ̤,
	Sěng tóng si̿-gáing gâ̤ nêng, diāng gṳ̀ dǐ-bíng lǒng-cǒng ēng ge̿ng Ciōng-Di̿ nêng gâ̤ cò, éng-ṳē gṳ̀-huo̿i-nêng nà ēng ge̿ng Ciōng-Di̿ gâ̤ séng ca̿ ēng ge̿ng. Ciōng-Di̿ gâ̤ dī, gu̿ ŏ̤ diāng ŭ huāng-cò ēng ge̿ng Ciōng-Di̿ nêng gâ̤ cò, éng-ṳē gṳ̀-huo̿i-nêng nà làing gâ̤ dī lūing-uā Cṳ̌.
	Iŏ̤ng cì-cě̤ng gâ̤ nêng chū-chǔ bò-ciă hē uā nêng gâ̤ ǎing dī, cù-cī ēng dă̤-dí cṳ̆, í-diū cù-cī séng-di̿ siǒng gâ̤ làing dī ǎing-gēng (chṳ̿-di̿ uā cèng hǎu-gáu gâ̤ dī), éng-ṳē táng cîng ciū chū-dōng nêng gâ̤ ngṳē-māu.

